
                                               (Мәктәп укучылары, укытучылар һәм ата-аналар өчен )

                                                                   Безнең белән үткән балачак күңелегездә мәңге калачак                                                                                2017 елдан чыга
	                                                                             8 нче МАРТ — ХАЛЫКАРА ХАТЫН КЫЗЛАР КӨНЕ БЕЛӘН!

      Хөрмәтле гүзәл затлар! Табигатнең суыктан җылылык чорына омтылган мизгеленә туры килгән бәйрәмегез һәрвакыт җылы матур истәлекләр генә калдырсын. Сезне язның тәүге бәйрәме - Халыкара хатын - кызлар көне белән тәбрик итәбез. Хатын-кыз-ул тулы бер дөнья, аның күңеленә мәхәббәт тә, гүзәллек тә, йомшаклык та, иң көчле Ана хисләре дә, гаилә учагы жылысы да сыйган.

         Бүген хатын-кызларның күпчелеге эш белән мәшгуль. Ул балалар да үстерә, йорт-җирне дә карый - аны якты һәм җылы итә, өстәвенә, карьера ясый һәм шушы мең төрле мәшәкатьләргә чумып калмыйча, үзенең нәзакәтлелеген дә саклый белә. Боларны бары тик хатын-кыз гына булдыра ала.

         Сезнең тормышыгыз яхшылык һәм яктылык, мәхәббәт, якыннарыгызның күңел җылысы һәм игътибары белән тулып, йөзләрегез елмаюдан яктырып, нурлар чәчеп торса иде!

        Ир кеше гомерендә өч эшне эшләргә тиеш дигән әйтем йөри халыкта. Агач утыртырга, өй салырга һәм малай үстерергә. Булган ир-ат булдыра ул, сүз дә юк! Тик утырткан агачка су сибәргә, тәрбия кылырга кирәк, ә бу эшне иң оста башкаручы - хатын-кыз. Өй салуга килсәк, өй салу - зур сабырлык, көч-хезмәт таләп итә. Әмма әлеге йортны һәрчак пөхтә тоту, уңайлы итү, җан җылысын өрү - хатын кыз гына башкара ала торган гамәл.Малай табу, үстерү, тәрбияләү турында исә әйтеп тә торасы юк.

        Бу сүзләрем белән нәрсә әйтәсем килә: ир-ат ир-ат инде ул, ә хатын-кыз шул ир-атны ир иткән, йортлы иткән, гаиләле иткән фәрештә... Шуңа күрә аларны Халыкара бәйрәмнәре белән ихластан тәбриклик. Аларга сәламәтлек, гүзәллек һәм мәңгегә шулай ир-атның таянычы булып калуларын телик.

                      8нче Март Халыкара хатын-кызлар көненең килеп чыгу тарихы

     8 нче мартта Халыкара хатын-кызлар көнен билгеләп үтү турында балалар да белә, ләкин һәр өлкән кеше дә бу яраткан бәйрәмнең гадәти булмаган тарихы белән таныш түгел. Хатын-кызларны котлау традициясе ничек барлыкка килгән һәм бу искиткеч язгы бәйрәмнең барлыкка килүе өчен ни сәбәп булган соң? Беренче тапкыр 1901 елның 8 мартында Америка хуҗабикәләре Чикаго урамнарына кастрюльләр һәм тазлар күтәреп чыга. Мондый үзенчәлекле ысул белән алар җәмгыять һәм хакимият игътибарын үзләренә җәлеп итәргә тели.
       Чарада катнашучылар сәяси хокукларның тигезләнүен, үзләренә карата хөрмәт, производствода эшләү һәм армиядә хезмәт итү мөмкинлеген таләп иттеләр. Җиде елдан соң бу таләпләр дәүләт күләмендә кабатлана.

      Шуннан соң АКШта хатын-кызлар көне игълан ителә.

      Халыкара хатын-кызлар көне Алман коммунисткасы Клара Цеткин исеме белән дә бәйле. Ул хатын-кыз реформатор дип санала. Ул 1910 елда Халыкара хатын-кызлар конференциясендә бөтен дөньяда эшләүче хатын-кызлар бердәмлеге көнен гамәлгә кую тәкъдимен чыгара.

       Россиядә хатын-кызлар көнен беренче тапкыр Петербургта 1913 елның 2 мартында билгеләп үтәләр.

       Россиядә хатын-кызлар көне рәсми рәвештә 2002 елда РФ Дәүләт бәйрәмнәре исемлегенә кертелде.

                                                                                 Дәү әниләр мәктәптә

    3нче сыйныфта 8нче март, хатын -кызлар бәйрәм уңаеннан оештырылган чара, бөтен кешелек дөньясына ямь бирүче, елмаюлары белән безне иркәләүче, җылы карашлары белән назлаучы, акыллы фикерләре белән безгә ак юл күрсәтүче, безнең сөекле әбиләребез, дәү әниләребезгә багышланган иде. “ Ак яулыклы дәү әнием” дигән бәйрәмне сыйныф җитәкчесе Зөлфия Зөфаровна ачып җибәрде. Ул дәү әниләрне ихлас күңелдән бәйрәм белән котлап,иң олы рәхмәт сүзләрен җиткерде. Бәйрәмдә әбиләргә багышланган җырлар җырланды, шигырьләр сөйләнелде, биюләр башкарылды.

   “Кулыннан таны” дигән уен уйналды. ( Күз бәйләп балалар кулдан әбиләрен таныйлар).Әлеге уенда катнашып һәрбер бала әбисенең куңел җылысын, кулының җылысын тойды. ”Ягымлы,тәмле сүзләр” дип аталган бәйге оештырылды.Әби белән онык арасында бер - берсенә ягымлы сүзләр белән эндәшелде.

       Бәйрәм ахырынды дәү әниләргә оныкларының нәни куллары белән  ясалган бүләкләре тапшырылды. Дәү әниләребезгә багышланган бәйрәм “Бәхеттә, шатлыкта” дигән җыр белән тәмамланды.

                                                          Әниемнең яраткан шөгыле

       8нче март алдыннан мәктәптә  башлангыч сыйныф укучыларының әниләре катнашында “ Әниемнең яраткан шөгыле” исеме астында күргәзмә оештырылды. Кул эшләнмәләре күргәзмәсенә  карап күңелләр хозурланды, сокланмаган кеше калмады.
      Биредәге төсле кәгазләрдән, камырдан, пластиктан,төрле тасмалардан, җепләрдән ясалган, бәйләнгән чәчәкләрнең нинди генә төрләре юк, алар күңелләрдә бәйрәм рухы өстәп җәйге аллы-гөлле болынны хәтерләтә. Килешле итеп бәйләнгән башмаклар, күңелләрне җәлеп итә торган картиналар, серле кәрзиннәр... хәтта санап бетерерлек түгел.

                                                                                                                                                                                                                             Укучылар иҗаты                                                                                           “ Туган ягыбызды яз!”- рәсем бәйгесе

                                                     Нәүрүз- халкыбыз бәйрәме
         Нәүрүз... Бу исембезгә ят та, таныш та. Нәүрүз – борынгы әби-бабаларыбыз үткәргән язны каршылау бәйрәме ул.

Татар халкы Яңа елны март аеның 21- ендә – көн белән төн тигезләшкән вакытта каршы алган. Бу көн Иран календаре нигезендә "Нәүрүз" дип аталган. Иранда hәм аңа курше илләрдә яңа елны хәзердә март аенда каршы алу гадәте яшәп килә.

"Нәүрүз" сүзе фарсы-тажик телендә "Яңа көн" дигән мәгънәне аңлата. Борынгы бәйрәмне атна буе бәйрәм иткәннәр, туган-тумачага, күрше-күләмгә миhербанлык кылганнар, ата-баба каберенә барганнар, сугышлар тукталып торган. Бу көнне яшьләр шәкертләр, балалар, өйдән - өйгә кереп, бәет, шигырь әйткәннәр, йорт хуҗасына исәнлек-саулык, иминлек-байлык, бәхет, уңышлар теләп йөргәннәр.

Бу шәкертләрнең күңел ачу чарасы гына булып калмаган. Шулай йөреп, алар авылдашларының күңелен күтәргәннәр, асылда салкын кышлар бетеп килүгә бергәләшеп шатланганнар, язны каршылаганнар.

         Гадәт буенча, Нәүрүз көнне иртә таңнан яшьләр урамга чыкканнар. Егетләр арасында бәйрәмнең башлыгы Алпамша билгеләнгән. Алпамша булган кеше: «Әнә карга очып килә, Нәүрүзне бәйрәм итәргә куша!» – дип кычкырып җибәргән. Бу бәйрәмдә милли уеннар, спорт ярышлары, атлар чабышы үткәрелгән. Нәүрүзгә кадәр кешеләр бер-берсенә булган үпкәләрен гафу иткән, дуслашу билгесе итеп, бүләкләр бирешкәннәр. Ә яшьләр кызыклы такмаклар әйтешкән. Нәүрүз бәйрәмен шулай ук «Карга туе» дип йөрткәннәр һәм бу көнне «карга боткасы» пешергәннәр. Элек кешеләр табигатьнең уянуын каргалар килү белән бәйләгән, җылы, матур көннәрне нәкъ менә шул кошлар алып килә дип уйлаганнар. Шуңа күрә карга изге кош булып саналган. Иген чәчәр алдыннан бабаларыбыз, бәйрәм ясап, күңелләрен күтәргән. Иртәннән балалар җыелышып, өйдән өйгә йөреп, ботка пешерер өчен он, ярма, йомырка, май, җимешләр җыйганнар. Аларны бер кеше дә буш кул белән чыгармый. Балалар өй янына киләләр дә, җырлап, такмаклар әйтеп әлеге өйгә, аның хуҗаларына изге теләкләр телиләр. Шулай итеп, бөтен йортка кереп чыгалар һәм җыйган әйберләрен өлкәннәргә кайтарып бирәләр. Өлкәннәр болынга чыгып ботка пешерә, ә яшьләр, балалар шунда җырлыйлар, бииләр, такмак әйтәләр, төрле кызыклы уеннар уйныйлар. Бу бәйрәмдә кешеләр ял вакытларын бик күңелле үткәрә. Соңыннан бергәләшеп ботка ашыйлар, бер-берләренә теләкләр телиләр: дөньялар имин булсын, сугышлар булмасын, яңгырлар яусын, игеннәр уңсын, балалар акыллы, тәүфыйклы, миһербанлы булсыннар. Бүгенге көндә Нәүрүз бәйрәменә багышланган «Нәүрүзбикә», «Нәүрүз гүзәле» бәйгеләрен үткәрү таралды. Ул бәйгеләрдә татар кызлары бөтен яклап үзләренең осталыгын күрсәтә. Анда алар татар халык җырларын башкаруда, милли бию осталыгында, татар халык ашларын әзерләүдә ярыша. Егетләр арасында канат тартышу, уктан ату һәм башка ярышлар үткәрелә. Татар халкында гадәттә Нәүрүзне өч көннән алып 13 көнгә хәтле билгеләп үткәннәр. Бәйрәм вакытында зур учак ягу, аның аша сикерү, әйләнү булган, кешеләр бер-берсенә бәхет, муллык теләгән.
                                                                   “Нәүрүз гүзәле” бәйгесе

       21 нче мартта башлангыч сыйныфларда белем алучы алты кыз “ Нәүрүз гүзәле” дигән бәйгедә, осталыкта һәм уңганлыкта, җитезлеклектә, тапкырлыкта көч сынашты. Балаларның ягымлы вә сөйкемле карашларын, эчке бер дулкынлануларын, бер-берләре белән күрешеп сөйләшүләрен күзәтеп тору үзе үк күңелле күренешне чагылдырды. Менә алар ашыкмый гына нидер кабатлыйлар, үзара фикер алышалар, киемнәрен ыспайлап, рәтләп куялар... Көтелгән минутларны якынлаштырып, берничә номинацияне үз эченә алган бәйгенең башлануын Залалдинова Гөлназ Җәүдәт кызы игълан итте. Милли киемнәр кигән кызларның йөзләреннән нур бөркелә, шул ук вакытта дулкынлану мизгелләре дә чагыла. Алар төз итеп атлап, бер-бер артлы зал уртасына уздылар. Менә укучыларны дулкынландырган мизгелләр дә якынлашты. Бәйгенең "Үзем турында үзем" номинациясендә кызлар үзләре белән таныштырып үттеләр. "Тапкырлык" номинациясендә һәркемгә яшь үзенчәлекләреннән чыгып сораулар бирелде, ә алар һич кенә дә югалып калмыйча,  сорауларга җавап яздылар. "Нәни энҗеләр" бәйге барышында төймә тагу, бәрәңге [image: image67.png]


әрчү, ярма аеру, прическа ясау, мода күрсәтү номинацияләрен дә уңышлы  үттеләр. "Аш-су осталыгы" номинациясендә әниләре һәм әбиләре ярдәмендә әзерләнгән салатларны ничек итеп әзерләү рецептын сөйләделәр. Әйе, һәркайсының тырышып әзерләнгәнлеге әллә кайдан күренә. Иҗади мизгелләргә якынаябыз. "Җыр һәм бию" номинациясе бәйрәмгә рухи җанлылык өстәп, залга ялкын һәм милли көйләрнең тылсымлы бер ямен өстәде. Бу вакытта тамашачыларның көчле алкышлары тынып тормады, әлбәттә. Дулкынлану һәм бер мәлгә читенсенеп, югалып калу мизгелләре булгаласа да, жюриның сынаулы карашлары төбәлсә дә, кызлар һич кенә дә бирешмәделәр, ә киресенчә, тагын да яхшырак булсын дигәндәй, бар сәләтләрен эшкә җиктеләр, сер бирмәделәр.  Саттарова Эльвина белән Халиуллова Адилә һәр номерны бөтен нечкәлекләренә кадәр туры китереп үтәп иң зур баллга лаек булдылар. Эльвина “ Нәүрүз гүзәле” исеменә лаек булды. Халиуллова Адилә хакында аерым әйтеп үтәргә кирәк. Әлеге яшүсмер һәр яктан талантлы булуы белән залдагыларны сокландырды һәм “ Нәүрүз сылуы”исемен алды. Сафиуллова Дилә  җитезлеге, тәвәккәл булуы белән күңелләргә хуш килде, шуңа күрә ул “Нәүрүз җитезе” дип танылды. Замдиханова Айзилә кыюлыгы, уңганлыгы, җыр - биюгә осталыгы белән дан тотып “Нәүрүз уңганы” номинациясе җиңүчесе булды.  Басырова Зилә “ Нәүрүз чибәре”, Фахрутдинова Раилә “ Нәүрүз тапкыры” исемнәрен алдылар.

    “Бүген без балаларның сәләтләрен, тырышлыкларын күрдек. Мәктәптә балаларга күңелле чаралар оештырылуы сөендерә. Аларның чын күңелдән әзерләнүләре, катнашырга ашкынып торулары күренеп тора. Яшьләрне, балаларны, матур гаиләләрне җәлеп итә торган бәйгеләр, гореф-гадәтләрне яктырткан чаралар һәрвакыт дәвамлы булсын иде”, – диде үзенең чыгышында Айметдинова Миләүшә Җәүдәт кызы.  “Бүгенге бәйгене уздырганда укытучыларга, балаларның әти-әниләренә чиксез рәхмәт белдерәсе килә. Балаларның барысы да бик теләп катнаштылар, алар киләчәктә дә шулай актив, кызыксынучан булып калсыннар иде, уңышлар юлдаш булсын һәркайсына”, – дип  билгеләп үтте  Фахрутдинова Зөлфия Зөфәр кызы. 

Бәйге азагына якынлашты, жюри әгъзаларына җиңелләрдән булмагандыр диясе килә. Чөнки "Нәни энҗеләр"нең барысы да җиңүгә лаек, әмма арадан иң-иңен сайлап алырга кирәк. Шулай итеп, йомгак ясар минутлар якынлашты.  Төпле һәм гадел жюри әгъзалары [image: image45.jpg]


[image: image46.png]


киңәш-табыш итеп, үзләренең нәтиҗәләрен барладылар. "Мәктәбебездә  сәләтле балалар күп булуына бүген тагын бер кат инандык. Алар тырышып әзерләнгән, җитәкчеләре һәм әти-әниләре дә күп көч куйган. Аларның туган телебездә җырлап-биюләре, йортта әни һәм әбиләренә аш-су әзерләүдә ярдәм итүләре, гореф-гадәтләрне, йолаларны онытмыйча, матур итеп күрсәтә алулары бик сөендерә. Киләчәктә дә уңышлар юлдаш булсын", - диде Мөдәрисова Резидә Рауф кызы балаларга изге теләкләрен җиткереп. Бәйгенең тәүге тапкыр узуын, ул алга таба да дәвамлы булсын иде дип билгеләп үтте. "Беренче коймак төерле була" дигән гыйбарә яшәсә дә, бу очракта ул чынлыкка туры килмәде. Барысы да ихлас итеп, яхшы әзерләнгән иде һәм бәйгенең һәр мизгеле тирән тәэсирләр, онытылмас хис-кичерешләр калдырды. 

       Кызу ярыштан соң балалар мул табынга җыелып тәмләп чәй эчтеләр, кыскасы, сыйландылар һәм үзләренең тирән тәэсирләрен уртаклаштылар. Йөзләре алсу алмадай янып торган кызлар шатлык-сөенечләрен йөрәк түрләренә төйнәп, өйләренә кайтырга ашыктылар. Аларның очкынланып торган күзләреннән һәммәсенең  канәгать калуы әллә кайдан сизелеп торды. Бәйгедә катнашучыларның һәркайсына Мактау кәгазе тапшырылды,
     Котлыйбыз сезне мәктәпнең "Нәни энҗеләре!"
                                                                                Әлифба бәйрәме

Әле яңа гына мәктәп ишеген ачып кергән укучыларыбыз беренче җиңүләрен бәйрәм иттеләр. Хәреф тану,алардан иҗекләр , сүзләр төзү җиңел генә булмады булуын. Билгеле, укытучылары Айметдинова Миләүшә белән бергә әти-әниләр дә балаларын укырга, язаргаөйрәтү өчен күп көч куйдылар . Бүген бәйрәмдә алар да ял итә. Бәйрәмдә балалар шигырьләр сөйләделәр, җыр- биюләр башакарылды. “ Адашкан сүзләр” , “Эхо”уеннары уйналды, сорауларга җаваплар эзләделәр, Әлифбага рәхмәтләр әйттеләр. Бәйрәм күңелле узды.

                                                               Куркынычсызлык кагыйдәләре   
Юлда йөрү кагыйдәләре.
Тротуардан уң яктан гына йөр. Әгәр тротуар булмаса юлның сул кырыеннан транспортка каршы бар.

Юлны тиешле урыннан гына чык.

Юлның икенче ягына чыкканда башта сулга, аннары уңга кара.

Транспорт алдыннан йөгереп чыкма.

Юлларда уйнау тыела.

Транспорт юлына велосипед белән чыкма.

Янгын  куркынычсызлыгы кагыйдәләре.

Тыела:

Үзең белән шырпы һәм зажигалка йөртү, аларны кабызып уйнау.

Электр приборларын розеткага тоташтырып, караучысыз калдыру.

Төзек булмаган электр приборларын файдалану.

Газ плитәсен янган килеш калдыру, газ чыгып утыруны булдыру.

Газ плитәсе янына әйберләр кую.

Үзегез электр приборларын ремонтлау.

Өлкәннәрдән башка учак ягу.

Рөхсәт ителә:

Өйне янгыннан саклау.

Янгын очрагында янгын сүндерүчеләрне чакырту.

Куркыныч турында сигнал бирү.

Янгын сүндерүчеләрне каршы алу, урынын күрсәтү.

Эвакуация планын белү.

Өлкәннәрне ярдәмгә чакыру.

Әгәр төтен булса, бинадан шуышып чыгу.

Янгын булган урыннардан кешеләрне коткару.

Янган кешене, әйберне җәймә белән каплау.

Җәмәгать  урыннарында кагыйдәләр:

Урамда кычкырып сөйләшү, көлү әдәпсезлек.

Урамны чүпләмә: көнбагыш чүбе, конфет кәгазе, җиләк- җимеш чүбе, кәгазь һ.б. ташлама.

Кинотеатрда тавышланма, йөгереп уйнама.

Тамашачыларга комачаулама: сызгырма, кычкырып сөйләшмә, урындыклар белән тавыш чыгарма.

Залдан чыкканда ашыкма, этешмә.

Итәгатьле, тәртипле бул.

Җәмәгать урыннарында булу вакытын исеңнән чыгарма.

Телефоннан сөйләшү кагыйдәләре:

Таныш булмаган кеше белән сөйләшмә.

Үзеңнең телефон номерыңны чит кешегә әйтмә.

Өй номерыңны, адресыңны чит кешегә әйтергә ярамый.

Таныш булмаган кеше белән дорфа сөйләшмә.

Өйдә үзең генә булганда куркынычсызлык кагыйдәләре:
Таныш булмаган кешегә өй ишеген ачарга, аны өйгә кертергә ярамый.

Янгын куркынычсызлыгы кагыйдәләрен төгәл итеп үтә.

Телефоннан сөйләшү кагыйдәләрен үтә.

Табиб рөхсәтеннән башка дарулар, спиртлы эчемлекләр, наркотик кулланма.

Чит кешегә таныш урында ачкычыңны калдырма.



	


	Игътибар, игълан!

23 нче марттан  31нче мартка кадәр язгы каникул дәвам итә. 1нче апрельдә укулар башлана. Укучылар имин ялляр телибез!

